
NOBANK KREDIT TASHKILOTLARI 
LIKVIDLIGINI TA’MINLASHNING DOLZARB 

MASALALARI

Uluxxo‘jayeva Umida Abdullayevna
Toshkent davlat iqtisodiyot universiteti, 

“Bank ishi” kafedrasining mustaqil izlanuvchisi

Annotatsiya. Xalqaro amaliyotda nobank kredit tashkilotlari faoliyatini rivojlantirish mamlakat kredit tizimini 
takomillashtirishning muhim shartlaridan biri hisoblanadi. Bu esa, o‘z navbatida, nobank kredit tashkilotlarining aktivlari va 
passivlari sifatini oshirish orqali ularning likvidligini ta’minlash zaruratini yuzaga keltiradi. Mazkur maqolada O‘zbekiston 
kredit tizimida faoliyat yuritayotgan nobank kredit tashkilotlarining likvidligini ta’minlashga qaratilgan ilmiy taklif va 
tavsiyalar ishlab chiqilgan.

Kalit soʻzlar: nobank kredit tashkiloti, likvidlik, likvid aktiv, majburiyat, kapital, aktiv, kredit.
Abstract. In international practice, the development of non-bank credit institutions is considered an important factor in 
strengthening the national credit system. In this regard, ensuring the liquidity of non-bank credit institutions through 
improving the quality of their assets and liabilities becomes increasingly important. The article develops scientific 
proposals and recommendations aimed at ensuring the liquidity of non-bank credit institutions operating within the credit 
system of the Republic of Uzbekistan.

Key words: non-bank credit institution, liquidity, liquid assets, liabilities, capital, assets, credit.
Аннотация. В международной практике развитие деятельности небанковских кредитных организаций 
рассматривается как важное условие совершенствования кредитной системы страны. В этой связи возрастает 
необходимость обеспечения ликвидности небанковских кредитных организаций путем повышения качества их 
активов и пассивов. В статье разработаны научные предложения и рекомендации, направленные на обеспечение 
ликвидности небанковских кредитных организаций, функционирующих в кредитной системе Республики 
Узбекистан.

Ключевые слова: небанковская кредитная организация, ликвидность, ликвидные активы, обязательства, капитал, 
активы, кредит.

K I R I S H
O‘zbekiston Respublikasi bank tizimini isloh qilishning 2020–2025-yillarga mo‘ljallangan strategiyasida 

yuridik va jismoniy shaxslarni umumiy kreditlash hajmida nobank kredit tashkilotlari ulushini 2020-yildagi 0,35 
foizdan 2025-yilga kelib 4 foizga yetkazish bo‘yicha muhim vazifalar belgilab berilgan [1]. Mazkur vazifalarning 
samarali amalga oshirilishi nobank kredit tashkilotlarining yetarli darajadagi likvidlikka ega bo‘lishini taqozo 
etadi.

Shu bilan birga, hozirgi sharoitda nobank kredit tashkilotlari likvidligini ta’minlash bilan bog‘liq ayrim dolzarb 
masalalar ham mavjud. Xususan, ayrim nobank kredit tashkilotlarida muammoli kreditlarning burtto kreditlar 
hajmidagi ulushi nisbatan yuqori darajada saqlanib qolmoqda. Masalan, 2025-yil 1-yanvar holatiga ko‘ra, 
muammoli kreditlarning burtto kreditlar hajmidagi ulushi “Shaffof-moliya” mikromoliyalashtirish tashkilotida 4,3 
foizni, “Pulman” tashkilotida 5 foizni, “Yangi finans” tashkilotida esa 13,2 foizni tashkil etgan [2].

Mazkur holatlar nobank kredit tashkilotlari faoliyatida likvidlikni samarali boshqarish mexanizmlarini 
takomillashtirish zarurligini ko‘rsatadi.

T A D Q I Q O T  M E T O D O L O G I YA S I
Tadqiqotni amalga oshirish jarayonida nobank kredit tashkilotlari faoliyatining qonunchilik asoslari hamda 

ilmiy tahlilning statistik guruhlash va ekspert baholash usullaridan foydalanildi.

Tadqiqotning axborot bazasini taniqli iqtisodchi olimlarning empirik tadqiqotlari natijalari hamda O‘zbekiston 
Respublikasi Markaziy bankining statistik ma’lumotlari tashkil etdi.

M A V Z U G A  O I D  A D A B I Y O T L A R  S H A R H I
S.V. Shchurinaning tadqiqotlari shuni ko‘rsatadiki, Rossiya iqtisodiyotida mikromoliya tashkilotlari 

faoliyatining rivojlanishiga noqonuniy kredit beruvchilar ma’lum darajada to‘sqinlik qilmoqda va ularning soni 
yuridik tashkilotlar sonidan uch baravar ko‘p. Kreditlarning o‘rtacha umumiy qiymatining oshishi hamda kreditlar 
bo‘yicha yuqori foiz stavkalari natijasida kichik va o‘rta biznes subyektlarining qarz yukining ortishi kuzatilmoqda 
[3].

B. Gutierrez-Nieto mikromoliyaviy tashkilotlar faoliyati samaradorligiga to‘rtta asosiy omil ta’sir ko‘rsatishini 
aniqlagan. Jumladan, davlat tomonidan olib borilayotgan islohotlarning ta’siri hamda mikromoliyaviy 
tashkilotlarning nodavlat tijorat yoki nodavlat notijorat tashkiloti sifatidagi tashkiliy maqomi ularning faoliyat 
samaradorligiga sezilarli darajada ta’sir ko‘rsatishi qayd etilgan [4].

A. Abrarning fikricha, nobank kredit tashkilotlari moliyaviy faoliyatining samaradorligini baholashda 
aktivlar rentabelligi, kapital rentabelligi va likvidlik ko‘rsatkichlaridan foydalanish maqsadga muvofiqdir. Ijtimoiy 
faoliyat samaradorligini baholashda esa o‘rtacha kredit hajmi va mijozlar soni asosiy ko‘rsatkichlar sifatida 
olinadi. Tahlilda kredit foiz stavkasi sifatida mikromoliya tashkilotlari tomonidan mijozlarga ajratilgan kreditlar 
bo‘yicha o‘rtacha foiz stavkasi qabul qilingan. Tahlil natijalariga ko‘ra, kreditlash xarajatlari, aktivlar rentabelligi 
hamda kredit olgan mijozlar soni kredit foiz stavkalariga to‘g‘ridan-to‘g‘ri ta’sir ko‘rsatgan. Shu bilan birga, 
ijtimoiy faoliyatning chuqurligini ifodalovchi o‘rtacha kredit hajmi kredit foiz stavkalari bilan teskari proporsional 
bog‘liqlikka ega ekanligi aniqlangan [5].

D. Kelleher va P. Basilning fikriga ko‘ra, nobank kredit institutlarining aksariyati an’anaviy banklar 
tomonidan ko‘rsatiladigan xizmatlarga o‘xshash xizmatlarni amalga oshiradi. Ular jamg‘armalarni kreditlarga 
aylantirish, muddatlilik va likvidlikni transformatsiya qilish jarayonlarida ishtirok etadi hamda qisqa va uzoq 
muddatli fondlash bozorlari faoliyatida muhim rol o‘ynaydi. Biroq muhim farq shundaki, an’anaviy banklarda 
ushbu operatsiyalar bir moliyaviy institut tomonidan amalga oshirilsa, nobank kredit tizimida ular bir nechta 
tashkilotlar tomonidan bajariladi. Shunga qaramay, an’anaviy banklarga xos bo‘lgan ko‘plab moliyaviy risklar 
nobank kredit institutlari faoliyatida ham kuzatilishi mumkin [6].

Bir guruh ingliz iqtisodchi olimlarining fikriga ko‘ra, global makromoliyaviy sharoitlarning keskinlashuvi 
nisbatan yuqori darajadagi moliyaviy leveraj tufayli nobank kredit institutlarining barqarorligiga ta’sir ko‘rsatishi 
mumkin. Yuqori darajadagi moliyaviy leveraj bilan bog‘liq ayrim zaifliklar tartibga soluvchi organlar va bozor 
ishtirokchilari uchun ham doimo to‘liq aniqlanmasligi mumkin, chunki ularni o‘lchash murakkab yoki ular 
turli bitimlar va operatsiyalar tarkibiga kiritilgan bo‘lishi mumkin. Amaliyotda nobank kredit institutlarining 
moliyaviy leveraji turli shakllarda namoyon bo‘lishi mumkin: qaytarib sotib olish (repo) bitimlari, asosiy 
brokerlik hisobvaraqlari bo‘yicha marjinal qarzlardan foydalanish, turli moliyaviy derivativlar yoki murakkab 
moliyalashtirish mexanizmlari orqali. Ayrim bitimlar bir vaqtning o‘zida bir nechta leveraj shakllarini o‘z ichiga 
olishi ham mumkin. Masalan, kafolatlangan kredit majburiyatlari bilan bog‘liq ayrim bitimlarda leverajning bir 
nechta darajalari qo‘llanilishi mumkin [7].

N. Urmanovaning xulosasiga ko‘ra, qishloq kredit kooperativlarini tashkil etish qishloq xo‘jaligi ishlab 
chiqaruvchilarini mikromoliyalashtirishni rivojlantirishning muhim yo‘nalishlaridan biri hisoblanadi. Bunda ushbu 
kooperativlarning samarali faoliyat yuritishini ta’minlash uchun ularning huquqiy asoslarini shakllantirish hamda 
quyidagi faoliyat yo‘nalishlarini amalga oshirishlariga imkon yaratish maqsadga muvofiq hisoblanadi:

– kreditlash faoliyatini amalga oshirish;
– jamg‘armalarni qabul qilish;
– qishloq xo‘jaligi mahsulotlarini sotish;
– ishlab chiqarish vositalarini xarid qilish;
– maslahat xizmatlarini ko‘rsatish [8].

T A H L I L  V A  N A T I J A L A R
O‘zbekiston Respublikasining 2022-yil 20-apreldagi O‘RQ-765-sonli “Nobank kredit tashkilotlari va 

mikromoliyalashtirish faoliyati to‘g‘risida”gi Qonuniga ko‘ra:
−	 banklar tomonidan amalga oshiriladigan ayrim moliyaviy operatsiyalarni bajaruvchi quyidagi kredit 

tashkilotlari nobank kredit tashkilotlari hisoblanadi: mikromoliya tashkiloti, lombard hamda ipotekani qayta 
moliyalashtirish tashkiloti. Ipotekani qayta moliyalashtirish tashkiloti moliyaviy mablag‘larni jalb qilish va ularni 
ipoteka kreditlarini qayta moliyalashtirishga yo‘naltirish faoliyatini amalga oshiruvchi yuridik shaxs hisoblanadi;

−	 nobank kredit tashkilotlari faoliyatini davlat tomonidan tartibga solish va nazorat qilish O‘zbekiston 
Respublikasi Markaziy banki tomonidan amalga oshiriladi;

−	 Markaziy bank nobank kredit tashkilotlari faoliyatini tartibga solish maqsadida quyidagilarni belgilaydi:
−	 ruxsat berish va xabardor qilish tartib-taomillaridan o‘tish tartibini;
−	 nobank kredit tashkilotlarining axborot xavfsizligi va kiberxavfsizligini ta’minlashga doir minimal 

talablarni;
−	 lombardlarning kassa xonalariga qo‘yiladigan talablarni;
−	 nobank kredit tashkilotlari tomonidan yangi moliyaviy operatsiyalar, texnologiyalar va xizmatlarni 

nazorat qilinadigan cheklangan muhitda (qamrov hududi, sinov davri, xizmatlar hamda operatsiyalar soni yoki 
hajmi, iste’molchilar soni va boshqalar) sinovdan o‘tkazish bo‘yicha maxsus huquqiy rejimni — “tartibga solish 
qumdoni” mexanizmini;

−	 mikromoliya tashkilotlari tomonidan to‘lov agenti (subagenti) yoki banklar, sug‘urta va boshqa moliya 
tashkilotlari agenti vazifalarini amalga oshirish tartibini;

−	 mikromoliya tashkilotlari tomonidan islomiy moliyalashtirish xizmatlarini ko‘rsatish tartibini;
−	 mikromoliya tashkilotlari va ipotekani qayta moliyalashtirish tashkilotlarining aktivlari sifatini tasniflash 

va baholash, shuningdek, ushbu tasnif asosida aktivlar bo‘yicha ehtimoliy yo‘qotishlarga qarshi zaxiralarni 
shakllantirishga qo‘yiladigan talablarni;

−	 mikromoliya tashkilotlari va lombardlar xizmatlari iste’molchilari bilan o‘zaro munosabatlarni amalga 
oshirish jarayonida ushbu tashkilotlar faoliyatiga qo‘yiladigan minimal talablarni;

−	 maxsus vakolatli davlat organlari bilan hamkorlikda jinoiy faoliyatdan olingan daromadlarni 
legallashtirishga, terrorizmni moliyalashtirishga hamda ommaviy qirg‘in qurollarini tarqatishni moliyalashtirishga 
qarshi kurashish bo‘yicha ichki nazorat qoidalarini [9] (1-rasm).

1-rasm. Lombardlar va mikrokredit tashkilotlari aktivlarining umumiy hajmida yuqori likvidli aktivlarning ulushi, 
foizda1

1-rasm ma’lumotlaridan ko‘rinadiki:
−	 respublikamiz kredit tizimida faoliyat yuritayotgan lombardlar aktivlari hajmida yuqori likvidli aktivlarning 

ulushi 2022–2024-yillarda pasayish tendensiyasiga ega bo‘lgan;
−	 mikrokredit tashkilotlari aktivlari hajmida yuqori likvidli aktivlarning ulushi ham 2022–2024-yillarda 

pasayish tendensiyasini namoyon etgan, biroq 2025-yilda ushbu ko‘rsatkich 2021-yilga nisbatan sezilarli 
darajada oshgan.

1	  Muallif ishlanmasi

2-rasm. O‘zbekiston Respublikasida nobank kredit tashkilotlari aktivlari hajmida kreditlarning ulushi, foizda
(Ma’lumotlar har bir moliyaviy yilning 31-dekabr holatiga olingan).

2-rasm ma’lumotlaridan ko‘rinadiki, respublikamiz kredit tizimida faoliyat yuritayotgan mikrokredit 
tashkilotlari va lombardlarning aktivlari hajmida kreditlar 2021–2025-yillarda yuqori ulushga ega bo‘lgan.

X U L O S A  V A  T A K L I F L A R
Mikromoliyaviy tashkilotlar faoliyati samaradorligiga to‘rtta asosiy omil ta’sir ko‘rsatadi: davlat tomonidan 

amalga oshirilayotgan islohotlar, mikromoliyaviy tashkilotlarning nodavlat tijorat tashkiloti sifatidagi maqomi, 
nodavlat notijorat tashkiloti shaklida faoliyat yuritish imkoniyati hamda faoliyatni tartibga solish darajasi;

Nobank kredit tashkilotlarining moliyaviy faoliyati samaradorligini baholashda aktivlar rentabelligi, kapital 
rentabelligi va likvidlik ko‘rsatkichlaridan foydalanish maqsadga muvofiqdir. Ijtimoiy faoliyat samaradorligini 
baholashda esa o‘rtacha kredit hajmi hamda mijozlar soni muhim ko‘rsatkichlar hisoblanadi;

Nobank kredit institutlarining aksariyati an’anaviy banklar tomonidan ko‘rsatiladigan xizmatlarga o‘xshash 
moliyaviy xizmatlarni amalga oshiradi;

Global makromoliyaviy sharoitlarning keskinlashuvi nisbatan yuqori darajadagi moliyaviy leveraj tufayli 
nobank kredit institutlarining barqarorligiga ta’sir ko‘rsatishi mumkin. Bunday leveraj bilan bog‘liq ayrim zaifliklar 
tartibga soluvchi organlar va bozor ishtirokchilari uchun to‘liq aniqlanmasligi mumkin, chunki ularni o‘lchash 
murakkab yoki ular turli moliyaviy bitimlar va operatsiyalar tarkibiga kiritilgan bo‘ladi;

Respublikamiz kredit tizimida faoliyat yuritayotgan lombardlar aktivlari hajmida yuqori likvidli aktivlarning 
ulushi 2022–2024-yillarda pasayish tendensiyasiga ega bo‘lgan;

Mikrokredit tashkilotlari aktivlari hajmida yuqori likvidli aktivlarning ulushi ham 2022–2024-yillarda pasayish 
tendensiyasini namoyon etgan, biroq 2025-yilda ushbu ko‘rsatkich 2021-yilga nisbatan sezilarli darajada 
oshgan;

Respublikamiz kredit tizimida faoliyat yuritayotgan mikrokredit tashkilotlari va lombardlar aktivlari hajmida 
kreditlar 2021–2025-yillarda yuqori ulushga ega bo‘lgan.

Fikrimizcha, nobank kredit tashkilotlarining likvidligini ta’minlash uchun quyidagi tadbirlarni amalga oshirish 
maqsadga muvofiq:

1. Nobank kredit tashkilotlarining kapitalizatsiya darajasini oshirish. Nobank kredit tashkilotlarining 
likvidligini mustahkamlash uchun:

−	 kapitalning o‘sish sur’ati bilan majburiyatlarning o‘sish sur’ati o‘rtasida muvozanatni ta’minlash;
−	 sof foydaning o‘sish sur’ati bilan riskli aktivlarning o‘sish sur’ati o‘rtasida mutanosiblikni ta’minlash 

orqali sof foydaning me’yoriy darajasiga erishish;
−	 taqsimlanmagan foyda hisobidan regulyativ kapital miqdorini oshirish zarur.
Dissertatsion tadqiqot davomida o‘tkazilgan tahlillar shuni ko‘rsatdiki, tadqiqot obyekti bo‘lgan nobank kredit 

tashkilotlarida 2021–2025-yillarda sof foydaning me’yoriy darajasi (2,0%) yetarli darajada ta’minlanmagan.

2. Investitsiya operatsiyalaridan olinadigan daromadlarni barqaror oshirish. Nobank kredit tashkilotlarining 
yalpi daromadi tarkibida investitsiya operatsiyalaridan olinadigan foizli daromadlarning barqaror ulushini 
ta’minlash orqali qimmatli qog‘ozlarga yo‘naltirilgan investitsiyalardan olinadigan daromadlarning yillik o‘sish 
sur’atini maqbul chegaraviy darajaga (MD = 73–75%) yetkazish maqsadga muvofiqdir. Buning uchun:

−	 kreditlar va qimmatli qog‘ozlarga yo‘naltirilgan investitsiyalarning brutto aktivlar hajmidagi ulushining 
barqarorligini ta’minlash;

−	 kredit va investitsiya portfellarini diversifikatsiya qilish tamoyillariga qat’iy rioya etish;
−	 kreditlardan olinadigan foizli daromadlar o‘sish sur’ati bilan yalpi daromad o‘sish sur’ati o‘rtasida 

muvozanatni ta’minlash;
−	 qimmatli qog‘ozlarga yo‘naltirilgan investitsiyalar o‘sish sur’ati bilan yalpi daromad o‘sish sur’ati 

o‘rtasida mutanosiblikni saqlash zarur.

